
ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊᓂᑦ 

 

 

 

 



 

 

 

 

ᑳᑐᕆᓐ ᐲᑐᓴᓐ, Q.C. 

ᓱᓕᑦᑎᐊᕐᓂᕐᒧᑦ ᑲᒥᓴᓇ  

 

ᐱᒋᐊᕐᓂᐊ 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᖁᔭᖅᑎᒍᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᑐᓂᓯᖃᑦᑕᕆᐊᖃᖅᐳᖅ 

ᒪᓕᒐᓕᐅᕐᕕᖕᒧᑦ, ᐅᓂᒃᑲᐅᓯᕆᓯᒪᓗᒋᑦ ᖃᓄᐃᓕᐅᖃᑦᑕᓚᐅᕐᓂᕕᓂᕐᒥᓂᒃ ᐊᕐᕌᒎᑉ ᐃᓗᐊᓂ.  ᐅᑯᐊ 

ᐅᓂᒃᑳᓕᐊᕕᓃᑦ ᑐᓴᐅᒪᔾᔪᑕᐅᓂᐊᖅᑐᑦ ᒪᓕᒐᓕᐅᖅᑎᓄᑦ −− ᑖᒃᑯᓄᖓ ᓵᑕᒃᓴᐅᓂᕋ ᐱᓪᓗᒍ −− ᐊᒻᒪ 

ᓄᓇᕗᒻᒥᐅᓕᒫᑦ ᑐᓴᐅᒪᓂᐊᕐᒪᑕ ᖃᓄᐃᓕᐅᖃᑦᑕᓚᐅᕐᒪᖔᕐᒪ ᑎᑎᕋᕐᕕᓐᓂ ᑕᐃᒪᓐᖓᑦ 

ᑎᒃᑯᐊᖅᑕᐅᓚᐅᖅᓯᒪᒐᒪ ᐊᒃᑑᐸ 23, 2018−ᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᓕᖢᒍ. 

 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᓴᖅᑭᑕᐅᓚᐅᖅᓯᒪᔪᖅ 2001−ᖑᑎᓪᓗᒍ ᐊᑐᓕᖅᑎᑕᐅᖕᒪᑦ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓯᕗᓪᓕᕐᓄᑦ ᒪᓕᒐᓕᐅᖅᑎᓄᑦ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐊᒃᑐᐃᓂᖃᓐᖏᖢᓂ ᑲᒪᔨᐅᕗᖅ ᐊᒻᒪ ᓄᓇᕗᑦ 

ᑲᒥᓴᓇᖓᓐᓄᑦ ᑎᒃᑯᐊᖅᑕᐅᖃᑦᑕᖅᖢᓂ, ᒪᓕᒃᖢᒋᑦ ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ, ᐊᒻᒪ 

ᐃᓕᓯᒪᓲᖑᓪᓗᓂ ᐊᕐᕌᒍᓄᑦ ᑕᓪᓕᒪᓄᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓪᓗᐊᑕᖅᓯᒪᔭᖓ 

ᐃᑲᔪᖅᑎᐅᓂᖅ ᒪᓕᒐᓕᐅᖅᑎᓂᒃ ᐱᔭᒃᓴᖅᑖᕆᓯᒪᔭᒥᓂᒃ ᑲᔪᓯᑎᑦᑎᑦᑎᐊᖁᓪᓗᒋᑦ ᑕᖅᑲᒃᑯᓄᖓ 

ᐱᔨᑦᑎᖅᑎᐅᑎᓪᓗᒋᑦ, ᓱᓕᑦᑎᐊᕐᓂᕐᒥᒃ ᑐᓐᖓᕕᖃᕐᓗᑎᒃ ᐊᒻᒪ ᓯᖁᒥᑎᑦᑎᑦᑕᐃᓕᒪᓂᕐᒥᒃ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.         



 
 

 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ 

 

ᐅᖃᕈᓐᓇᖅᑐᖓ ᓄᓇᕗᒻᒥᐅᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐃᒻᒪᑲᓪᓛᓗᒃ ᐋᖅᑭᒃᑕᐅᓚᐅᖅᓯᒪᖕᒪᑦ 

ᒪᓕᒐᓕᐅᖅᑏᑦ “ᑕᐃᒪᓐᖓᓕᒫᖅ ᒪᓕᖃᑦᑕᕐᓂᐊᕐᒪᑕ ᖁᕝᕙᓯᖕᓂᖅᐹᓂᒃ ᐊᑐᕐᓗᑎᒃ 

ᐃᖅᑲᓇᐃᔭᖅᑎᐅᓂᐊᕐᓂᖏᓐᓂᒃ ᐃᓄᖕᓄᑦ ᐱᓕᕆᐊᖑᖁᔭᐅᔪᑦ ᐱᓕᕆᓂᕐᒥᓂᒃ”.  ᑖᓐᓇ ᐱᖁᔭᕐᔪᐊᖅ 

ᓵᓐᖓᓗᐊᓐᖑᐊᖅᐳᖅ ᑕᖅᑲᒃᑯᓄᖓ ᐃᓄᖕᓄᑦ ᑐᕌᖓᔪᑦ ᓯᕗᓪᓕᐅᑎᓯᒪᖃᑦᑕᕆᐊᖃᕐᓂᖏᑦ 

ᐃᒻᒥᒨᖓᔪᑦ ᑭᖑᓪᓕᐅᑎᓗᓂᒋᑦ.  ᓴᖅᑭᔮᖅᑎᑦᑎᒋᕗᖅ ᓄᓇᕗᒻᒥᐅᑦ ᓂᕆᐅᒋᔭᖏᓐᓂᒃ ᐊᒻᒪ 

ᐱᔪᒪᔭᖏᓐᓂᒃ ᓂᕈᐊᖅᑕᕕᓂᕐᒥᓂᑦ.  ᑕᖅᑲᒃᑯᓄᖓ ᓂᕈᐊᖅᑕᒥᓂᑦ ᓇᓗᖅᑯᑎᒋᔭᐅᓐᖏᓐᓂᕐᒥᒃ 

ᑐᑭᖃᕆᕗᖅ ᐊᒻᒪ ᒪᑭᒪᑦᑎᐊᕐᓂᖓᓂᒃ ᒪᓕᒐᓕᐅᕐᕕᒃ ᑎᒥᐅᑎᓪᓗᒍ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᒋᕙᖏᑦ ᐅᑯᐊ: 

 

a) ᓂᕈᐊᖅᑕᐅᓯᒪᔪᑦ ᓯᕗᓪᓕᐅᔾᔨᓯᒪᐃᓐᓇᐅᔭᕆᐊᖃᖅᐳᑦ ᖁᕝᕙᓯᖕᓂᖅᐹᖑᑎᑦᑎᓗᑎᒡᓗ 

ᓱᓕᑦᑎᐊᕐᓂᕐᒥᒃ; 

b) ᓄᓇᕗᒻᒥᐅᑦ ᓂᕆᐅᖕᓂᖃᕆᐊᖃᖅᐳᑦ ᓂᕈᐊᖅᑕᕕᓂᖏᑦ ᐃᓄᖕᓄᑦ ᐱᔨᑦᑎᖅᑎᐅᑎᓪᓗᒋᑦ 

ᐊᐅᓚᑦᑎᐊᕆᐊᖃᕐᓂᖏᓐᓂᒃ ᐊᒻᒪ ᐃᒻᒥᒨᖓᔪᑦ ᐋᖅᑭᒃᓯᒪᓗᓂᒋᑦ ᓇᓗᖅᑯᑎᒋᔭᐅᓕᕐᓂᐊᓐᖏᓐᓇᒥᒃ 

ᐊᑐᓂ, ᓱᓕᑦᑎᐊᕐᓂᕐᒥᒃ ᑐᓐᖓᕕᖃᕐᓗᑎᒃ, ᒪᑭᒪᑎᑦᑎᑦᑎᐊᕐᓗᑎᒃ ᒪᓕᒐᓕᐅᕐᕕᐅᑉ ᐅᐱᓐᓇᕐᓂᖓᓂᒃ 

ᐊᒻᒪ ᒪᓕᒐᓕᐅᕐᕕᒃ ᒪᓕᒐᓕᐅᖅᑎᓪᓗ ᐅᐱᓐᓇᕆᐊᖃᕐᓂᖓᑦ ᒪᑭᒪᑎᑦᑎᐊᕐᓗᒍ; 

c) ᒪᓕᒐᓕᐅᕐᕕᖕᒧᑦ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ ᐊᖏᖅᓯᒪᑦᑎᐊᖅᐳᑦ ᐋᖅᑭᒃᓯᓯᒪᓂᐊᕐᓂᕐᒥᒃ 

ᐃᒻᒥᒨᖓᔪᑦ ᐊᒻᒪ ᓂᕈᐊᖅᑕᐅᓯᒪᓂᕐᒥᓄᑦ ᐃᖅᑲᓇᐃᔮᕆᔭᕆᐊᖃᖅᑕᖏᑦ ᑲᑎᓐᖓᑎᓐᖏᓪᓗᒋᑦ, 

ᒪᑐᐃᖓᑦᑎᐊᕆᐊᖃᕐᓂᖅ, ᑐᕌᒐᖃᕐᓂᕐᓗ ᒪᑭᒪᑎᓪᓗᓂᒋᑦ ᐃᓚᐃᓐᓈᕆᓯᓯᒪᓐᖏᓪᓗᑎᒡᓗ, ᐊᒻᒪ 

ᓵᑕᒃᓴᐅᓗᑎᒃ ᑕᒪᒃᑯᓄᖓ; ᐊᒻᒪ 

d) ᒪᓕᒐᓕᐅᕐᕕᒃ ᑕᖅᑲᒃᑯᓄᖓ ᐃᓄᖕᓄᑦ ᐱᔨᑦᑎᑦᑎᐊᕐᓂᖅᐹᖑᓂᐊᖅᑐᑦ ᒪᓕᒐᓕᐅᖅᑏᑦ 

ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᖃᕐᓂᑯᕕᓂᐅᒃᐸᑕ ᐊᒻᒪ ᐃᓚᒋᔭᐅᖃᑕᐅᖏᓐᓇᕐᓗᑎᒃ ᓄᓇᒥᑕ 

ᑮᓇᐅᔭᓕᐅᕋᓱᐊᕐᓂᖏᓐᓄᑦ ᐃᓅᖃᑕᐅᑦᑎᐊᕐᓗᑎᒡᓗ. 

 

ᓄᓇᕗᒻᒥᐅᑦ ᒪᓕᒐᓕᐅᖅᑎᒥᓂᑦ ᓂᕆᐅᖕᓂᖃᖅᐳᑦ ᒪᑐᐃᖓᑦᑎᐊᕐᓂᐊᕐᓂᖏᓐᓂᒃ, ᑐᕌᒐᖃᕐᓗᑎᒃ ᐊᒻᒪ 

ᐃᓚᐃᓐᓈᕆᓯᒪᓐᖏᓪᓗᑎᒃ.  ᒪᓕᒐᓕᐅᖅᑏᑦ ᐱᔭᒃᓴᖅᑖᖅᑎᑕᐅᓯᒪᕗᑦ ᑕᖅᑲᒃᑯᓄᖔᖅᑐᑦ 

ᓯᕗᓪᓕᐅᑎᓯᒪᖃᑦᑕᕐᓗᒋᑦ ᐃᒻᒥᒨᖓᔪᑦ ᑭᖑᓪᓕᐅᑎᓪᓗᒋᑦ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᖅ ᒪᓕᒐᓕᐅᖅᑎᐅᑉ ᑐᕌᒐᖏᓐᓂᒃ ᑭᓱᑐᐃᓐᓇᕐᓄᑦ 

ᑐᕌᖓᑎᑕᐅᓪᓗᑎᒃ: 

 

(a) ᐱᔭᒃᓴᖅᑖᕆᓯᒪᔭᕐᒥᓂᒃ ᐱᓕᕆᐊᖃᕐᓂᐊᖅᐳᖅ ᐊᒻᒪ ᐃᒻᒥᒨᖓᔪᑦ ᓴᒃᑯᓯᒪᓚᐅᑲᒡᓗᓂᒋᑦ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᓐᓇᒥ ᐊᒻᒪ ᑕᑎᒋᔭᐅᔪᓐᓇᕐᓂᐊᕋᒥ, ᑐᕌᒐᖃᕐᓗᓂ ᐊᒻᒪ 

ᐃᓚᐃᓐᓈᕆᖃᑦᑕᓐᖏᓪᓗᓂ; 

(b) ᐊᑭᓕᖅᑕᐅᓂᐊᓐᖏᓇᖅ, ᑕᑯᕚᖅᑖᕐᓂᐊᓐᖏᓚᖅ ᐃᑲᔫᓯᐊᕐᓂᐊᓐᖏᓚᕐᓗ, ᑕᐃᒪᐃᑦᑐᓂᒃ ᐱᒍᓂ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᑐᐃᓐᓇᕆᐊᖃᕐᒪᑦ ᐊᒻᒪ ᑕᑎᒋᔭᐅᔪᓐᓃᕐᓗᓂ ᓱᓕᑦᑎᐊᕐᓂᖅ, ᑐᕌᒐᖓ 

ᐊᒻᒪ ᐃᓚᐃᓐᓈᕆᓐᖏᓐᓂᖓ, ᐊᓯᖏᓪᓗᐃᓘᓐᓇᖏᑦ ᑕᖅᑲᒃᑯᓄᖓ ᑕᑯᓐᓇᖅᑕᐅᕐᔪᐊᕐᒪᑕ; 

 



 
 

 

 

 

 

(c) ᐃᒻᒥᒨᖓᔪᑦ ᐋᖅᑭᒃᓱᕐᓗᒋᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᒪᓕᒃᓯᒪᓕᕐᓂᐊᕐᒪᒋᑦ ᐃᒻᒥᒨᖓᔪᕐᓗ 

ᐊᒡᕕᐊᕈᑎᖃᓕᖁᓇᒍ; ᐊᒻᒪ 

(d) ᐃᒻᒥᒨᖓᔪᓂᒃ ᐊᒡᕕᐊᕈᑎᖃᓕᖁᓇᒍ ᑭᓱᑐᐃᓐᓇᐃᑦ ᐋᖅᑭᒋᐊᕐᓗᓂᒋᑦ ᑕᖅᑲᒃᑯᓄᖓ ᐃᖢᐊᓛᖑᔪᒧᑦ 

ᐋᖅᑭᒃᓯᒪᓕᕐᓂᐊᕋᒥ. 

 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐋᖅᑭᒃᑕᐅᓯᒪᕗᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᒻᒪᑦ ᐱᔾᔪᑎᒋᓪᓗᒋᑦ 

ᓂᕈᐊᖅᑕᐅᓯᒪᓂᖓ ᐊᒻᒪ ᐃᒻᒥᒨᖓᔪᑦ ᐊᐳᖅᑕᕐᓂᐊᓐᖏᒻᒪᑕ. 

ᐱᖁᔭᕐᔪᐊᖅ ᓇᓗᓇᐃᔭᐃᓯᒪᑦᑎᐊᖅᐳᖅ ᐋᖅᑭᒃᓯᒪᓪᓚᕆᒃᑐᓂᒃ ᐊᑐᖅᑕᐅᔭᕆᐊᓕᖕᓂᒃ 

ᐊᑐᖅᑕᐅᔭᕆᐊᖃᓐᖏᑦᑐᓂᒡᓗ ᒪᓕᒐᓕᐅᖅᑎᓄᑦ, ᐅᑯᐊ ᐆᒃᑑᑎᒋᓗᒋᑦ: 

• ᐃᓛᓐᓂᓚᐅᓱᖓᖅ ᑕᖅᑲᐅᓐᖓᖅᑐᒃᓴᓂᒃ ᑕᑕᑎᕆᐊᓕᖕᓂᒃ ᑕᑕᑎᖅᓯᖃᑦᑕᕆᐊᓕᒃ, 

ᓇᓗᓇᐃᔭᕐᓗᒋᑦ ᑭᓱᓂᒃ ᐱᖁᑎᖃᐅᕐᒪᖔᖅ, ᐊᑭᓕᒃᓴᓐᖑᑐᐃᓐᓇᕆᐊᖃᖅᑕᖏᑦ, ᓇᑭᑦ 

ᑮᓇᐅᔭᖅᑖᖃᑦᑕᕐᒪᖔᑦ, ᐊᒻᒪ ᐊᓯᖏᑦ 

• ᐊᕐᕌᒍᑕᒫᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᖃᑦᑕᕆᐊᓕᒃ 

ᕿᒥᕐᕈᓇᒃᑕᐅᖁᓪᓗᒋᑦ ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅᑎᒍᑦ 

• “ᖄᒃᑲᓐᓂᐊᒍᑦ” ᐊᑭᓕᖅᓱᖅᑕᐅᔭᕆᐊᖃᓐᖏᓐᓂᖓ, ᑕᑯᕚᖅᑖᕆᐊᖃᓐᖏᓐᓂᖓ 

ᐃᑲᔫᓯᐊᖅᑖᕆᐊᖃᓐᖏᓐᓂᖓᓗ ᒪᓕᒐᓕᐅᖅᑎᐅᓂᕐᒥᒍᑦ ᐃᖅᑲᓇᐃᔮᓂ 

ᐃᖅᑲᓇᐃᔮᕆᑎᓪᓗᓂᐅᒃ 

• ᓄᓇᕗᑦ ᒐᕙᒪᒃᑯᓐᓄᑦ ᖄᓐᑐᕌᖃᕆᐊᖃᓐᖏᓚᖅ ᐅᕝᕙᓘᓐᓃᑦ ᓇᓕᐊᑐᐃᓐᓇᕐᓄᑦ 

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ 

• ᐃᒻᒥᒧᑦ ᐊᒡᕕᐊᕈᑎᓕᐅᖅᑕᐃᓕᓂᖅ, ᐊᒻᒪ ᓇᓗᓇᐃᖅᓯᓂᖅ ᐃᒻᒥᒧᑦ 

ᐊᒡᕕᐊᕈᑎᖃᕐᓂᐊᑐᐊᕈᓂ 

• ᒪᓕᒐᓕᐅᖅᑎᐅᓂᕐᒥᒍᑦ ᑐᓴᖅᑕᒥᓂᒃ ᐊᑐᕐᓂᕐᓗᒋᐊᖃᓐᖏᓐᓂᖅ 

• ᑕᐃᒫᑦᑎᐊᓐᖑᓐᖏᑦᑐᖅ ᐃᓱᒪᑖᖅᑎᑦᑎᓇᓱᒋᐊᖃᓐᖏᓐᓂᖅ 

• ᑕᐃᒫᑦᑎᐊᓐᖑᓐᖏᑦᑐᖅ ᐊᔭᐅᖅᑐᐃᓇᓱᒋᐊᖃᓐᖏᓐᓂᖅ 

 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ  

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᓄᓇᕗᑦ ᑲᒥᓴᓇᖓᓄᑦ ᑎᒃᑯᐊᖅᑕᐅᕙᒃᐳᖅ, ᒪᓕᒃᖢᒍ ᒪᓕᒐᓕᐅᖅᑏᑦ 

ᐊᑐᓕᖁᔭᓕᐊᖏᑦ.  ᑎᒃᑯᐊᖅᑕᐅᓚᐅᖅᓯᒪᔪᖓ ᐊᒃᑑᐸ 23, 2019−ᒥ ᐊᒻᒪ ᐃᓕᓯᒪᔪᒃᓴᐅᑕᐅᓪᓗᖓ 

ᑕᓪᓕᒪᓄᑦ ᐊᕐᕌᒍᓄᑦ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐊᒃᑐᐃᓂᖃᓐᖏᑉᐳᖅ ᐊᒻᒪ ᖃᖓᑐᐃᓐᓇᖅ ᐃᖅᑲᓇᐃᔮᖓᓂ 

ᐲᖅᑕᐅᔪᓐᓇᖅᑐᖅ,ᐊᑐᓐᖏᑎᑕᐅᓪᓗᓂ ᐱᔾᔪᑎᖃᕐᓂᖅ ᐅᕝᕙᓘᓐᓃᑦ ᐊᔪᓕᕐᓂᖅ.  ᑖᓐᓇ ᐃᖅᑲᓇᐃᔮᓕᒃ 



 
 

 

 

ᐱᔭᒃᓴᖅᑖᖅᑎᑕᐅᓯᒪᕗᖅ ᐃᓚᐃᓐᓈᕆᔭᖃᓐᖏᓪᓗᓂ ᐊᐅᓚᑦᓯᓗᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  

ᑖᓐᓇ ᐃᖅᑲᓇᐃᔮᓕᒃ ᐊᖏᖅᑎᑕᐅᓚᐅᖅᓯᒪᕗᖅ ᐃᖅᑲᓇᐃᔮᒥᓂᒃ ᐱᓕᕆᖃᑦᑕᕐᓗᓂ 

ᐃᓚᐃᓐᓈᕆᔭᖃᓐᖏᓪᓗᓂ ᐊᒻᒪ ᓴᖅᑭᑦᑎᔭᕆᐊᖃᓐᖏᓚᖅ ᑲᓐᖑᓇᖅᑑᑎᑕᐅᔪᓂᒃ ᑐᓴᖅᑕᕕᓂᕐᒥᓂᒃ 

ᐅᕝᕙᓘᓐᓃᑦ ᖃᐅᔨᒪᔨᑕᕆᔭᐅᓗᓂ ᑐᓴᖅᑕᕕᓂᕐᒥᓂᒃ, ᐊᑐᓐᖏᑕᑐᐊᕆᓗᓂᒋᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓱᒪᓕᐊᖏᑦ 

ᐊᔪᐃᓐᓈᕆᔭᐅᔪᓐᓇᓐᖏᑦᑐᑦ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖅᑖᕆᓯᒪᔭᖓ ᒪᓕᒐᓕᐅᖅᑎᓂᒃ ᐃᑲᔪᕐᓂᖅ, ᐊᒻᒪ ᑐᑭᓯᑎᓯᒪᓗᒋᑦ 

ᖃᓄᐃᑦᑐᓂᒃ ᐱᔭᒃᓴᖅᑖᖅᓯᒪᖕᒪᖔᑦ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᐊᒻᒪ ᖃᐅᔨᒪᔨᑕᕆᔭᐅᓗᓂ 

ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᒻᒪᑦ, ᐊᒻᒪ ᐊᒡᕕᐊᕈᑎᑕᖃᓕᖅᐸᑦ ᑲᒪᒋᓗᓂᒋᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐊᒃᓱᐊᓗᒃ ᐃᑲᔪᖅᑎᒋᔭᐅᕗᖅ ᒪᓕᒐᓕᐅᖅᑎᓄᑦ.  ᖃᐅᔨᒪᔨᑕᕆᔭᐅᓂᖅ ᐱᕐᔪᐊᖑᓂᖅᐹᖑᕗᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓕᒫᖏᓐᓂᑦ. 

 

ᐊᑐᓂ ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᕆᐊᓖᑦ ᓂᕈᐊᖅᑕᐅᓚᐅᕐᕕᐊᑕ ᐅᓪᓗᐊ 

90 ᐅᓪᓗᓄᑦ ᐊᓂᒍᓚᐅᓐᖏᓐᓂᖏᓐᓂ, ᐊᒻᒪ ᑭᖑᓂᐊᓂ ᐊᕐᕌᒍᑕᒫᖅ.  ᑲᑎᒪᖃᑎᖃᓲᖑᕗᑦ 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᑕᖅᑲᐅᓐᖓᖅᑐᒃᓴᐃᑦ ᑕᑕᑎᖅᓯᒪᔭᖏᑦ, ᐊᒻᒪ ᑭᓱᑐᐃᓐᓇᕐᓄᑦ ᑐᕌᖓᔪᓂᒃ 

ᑐᑭᓯᔪᒪᔭᖏᓐᓂᒃ ᖃᐅᔨᑎᑕᐅᓗᓂ ᐊᒻᒪ ᓇᓗᓇᐃᖅᑕᐅᓗᑎᒃ ᑭᓱᓂᒃ ᐱᔭᒃᓴᖅᑖᖅᓯᒪᖕᒪᖔᖓ 

ᓱᓕᑦᑎᐊᕐᓂᕐᒧᑦ ᐱᖁᔭᑉᔪᐊᑉ ᐃᓗᓕᖏᑦᑎᒍᑦ.  ᑲᑎᒪᖃᑎᖃᕐᕕᐊᑕ ᐅᓪᓗᖏᑕ ᐊᑯᓐᓂᖏᓐᓂ, 

ᒪᓕᒐᓕᐅᖅᑎ ᖃᖓᑐᐃᓐᓇᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᐅᔨᒃᑲᐃᔪᓐᓇᖅᑐᖅ 

ᐃᑲᔪᖅᒻᑕᐅᔭᕆᐊᖃᕈᓂ ᐱᖁᔭᕐᔪᐊᑉ ᐃᓗᓕᖏᑦᑎᒎᖅᑐᓂᒃ ᑐᑭᓯᒋᐊᕈᒪᒃᐸᑦ. 

 

 

ᑕᖅᑲᐅᓐᖓᖅᑐᒃᓴᑦ ᑕᑕᑎᕆᐊᓖᑦ 

 

ᐊᑐᓂ ᒪᓕᒐᓕᐅᖅᑏᑦ ᐊᕐᕌᒍᑕᒫᖅ ᑕᖅᑲᐅᓐᖓᖅᑐᒃᓴᓂᒃ ᑕᑕᑎᕆᐊᓕᖕᓂᒃ ᑕᑕᑎᖅᓯᖃᑦᑕᕆᐊᓖᑦ 

(ᑕᑕᑎᕆᐊᓕᒃ 1) ᓂᕈᐊᖅᑕᐅᕕᐊᑕ ᐅᓪᓗᐊ 90−ᓄᑦ ᐅᓪᓗᕐᓄᑦ ᖄᖏᓚᐅᓐᖏᓐᓂᖏᓐᓂ ᐊᒻᒪ 

ᐊᕐᕌᒍᑕᒫᖅ ᑭᖑᓂᐊᒍᑦ.  ᐃᓘᓐᓇᖏᑦ 22 ᒪᓕᒐᓕᐅᖅᑏᑦ ᑕᓪᓕᒪᒋᔭᐅᔪᑦ ᑕᖅᑲᐅᓐᖓᖅᑐᒃᓴᓂᒃ 

ᑕᑕᑎᕆᕐᖓᓚᐅᖅᑐᑦ ᑐᓴᖅᑎᑕᐅᓚᐅᕐᓂᓂ ᒪᓕᒃᖢᓂᔾᔪᒃ. 

 

ᑕᑕᑎᕆᐊᓖᑦ 1 ᑕᖅᑲᐅᓐᖓᖅᑐᒃᓴᑦ ᓇᓗᓇᐃᖅᑕᐅᓯᒪᕗᑦ ᐱᖁᔭᕐᔪᐊᖅᑎᒍᑦ, ᐊᒻᒪᐃᓗᓕᖃᐅᖅᑎᓪᓗᒍ 

ᒪᓕᒐᓕᐅᖅᑎᐅᑉ ᐱᖁᑎᖏᓐᓂᒃ, ᐊᑭᓕᒃᓴᓐᖑᑐᐃᓐᓇᕆᐊᓖᑦ, ᓇᑭᑦ ᑮᓇᐅᔭᖅᑖᖃᑦᑕᕐᒪᖔᖓ, 

ᑳᓐᑐᕌᖁᑎᖏᑦ, ᓇᖕᒥᓂᖃᕐᕕᒋᔭᖏᑦ ᐊᒻᒪ ᐊᓯᖏᓐᓂᒃ, ᐃᓗᓕᖃᖃᓯᐅᔾᔨᓯᒪᔭᕆᐊᓖᑦ 

ᖃᓄᐃᓕᐅᕐᓂᕕᓂᖏᑦ ᐊᑐᕆᐊᖃᓐᖏᑦᑑᑎᑕᐅᔪᑦ, ᑭᓯᐊᓂᓗ ᐊᑐᕈᓐᓇᖅᑎᑕᐅᔪᕕᓂᐅᑎᓪᓗᒍ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐱᖁᔭᕐᔪᐊᑉ ᐃᓗᓕᖏᑦ ᒪᓕᒃᑕᐅᓪᓗᑎᒃ. 

 

ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ, ᒪᓕᒐᓕᐅᖅᑏᑦ ᑕᖅᑲᐅᓐᖓᖅᑐᒃᓴᓂᒃ ᑕᑕᑎᕆᐊᓕᖕᓂᒃ 

(ᑕᑕᑎᕆᐊᓕᒃ 2) ᐅᐃᒍᖏᓐᓂᒃ ᐅᕝᕙᓘᓐᓃᑦ ᑕᑯᕚᖅᑖᖅᑎᑕᐅᓂᕐᒧᑦ ᐃᒻᒥᒧᓪᓗ ᐃᑲᔫᓯᐊᕐᓂᕐᒧᑦ 

ᑐᕌᖓᔪᓂᒃ ᑕᑕᑎᕆᓚᐅᖅᑐᑦ (ᑕᑕᑎᕆᐊᓕᒃ 3), ᑕᐃᒪᐃᑦᑕᕆᐊᖃᖅᑎᑕᐅᒐᒥᒃ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒧᑦ ᐅᕝᕙᓘᓐᓃᑦ ᒪᓕᒐᓕᐅᖅᑎ ᐃᒻᒥᓂᒃ ᑕᐃᒪᐃᑦᑕᕆᐊᖃᕋᓱᒋᒍ `ᖕᓂ. 



 
 

 

 

 

 

ᐃᓘᓐᓇᖏᑦ ᑕᖅᑲᐅᓐᖓᖅᑐᒃᓴᑦ ᑕᑕᑎᖅᑕᐅᓯᒪᔪᑦ ᕿᒥᕐᕈᓇᒃᑕᐅᔪᒪᒍᑎᒃ ᐊᑐᐃᓐᓇᐅᔪᑦ ᒪᓕᒐᓕᐅᕐᕕᐅᑉ 

ᑎᑎᕋᖅᑎᖓᑕ ᑎᑎᕋᕐᕕᐊᓂᑦ ᐋᖅᑭᒃᓯᒪᔪᒥᒃ ᐊᑭᓖᑐᐊᕈᑎᒃ. 

 

ᐊᕐᕌᒍᑕᒫᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᕐᓂᖅ 

 

ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᐊᕐᕌᒍ ᐊᑕᐅᓯᐊᕐᓗᒍ ᑲᑎᒪᖃᑎᖃᖃᑦᑕᕆᐊᓖᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ.  ᑕᐃᒪᐃᑦᑐᑦ ᑲᑎᒪᓃᑦ ᓵᓐᖓᖃᑦᑕᐅᑎᓗᑎᐅᔪᓐᓇᖅᑐᑦ ᐅᕝᕙᓘᓐᓃᑦ 

ᐅᖄᓚᐅᑎᒃᑯᑦ.  ᑲᑎᒪᖃᑎᖃᒃᕕᓕᐅᖅᓯᒪᔪᑦ ᔫᓂ 2019−ᒥ ᐃᖃᓗᖕᓂ ᒪᓕᒐᓕᐅᖅᑏᑦ ᑲᑎᒪᕐᔪᐊᕐᓂᖏᓐᓂ.  

ᐊᕐᕌᒍᑕᒫᖅ ᒪᓕᒐᓕᐅᖅᑏᑦ ᑲᑎᒪᖃᑎᒋᔭᐅᓲᖑᕗᑦ ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᑕᖅᑲᐅᓐᖓᖅᑐᒃᓴᑦ 

ᑎᑎᑎᖅᓯᒪᔭᖏᑦ ᐊᒻᒪ ᐊᓯᖏᓐᓂᒃ ᐃᓱᒫᓘᑎᒋᔭᖏᓐᓂᒡᓘᓐᓃᑦ ᐅᖃᐅᓯᖃᕈᓐᓇᕐᓂᐊᕐᒪᑕ.  ᑕᐃᒪᐃᑦᑐᑦ 

ᑲᑎᒪᓂᐅᔪᑦ ᑲᓐᖑᓇᖅᑑᑎᑕᐅᔪᑦ ᒪᓕᒐᓕᐅᖅᑎ ᓇᓗᖅᑯᑎᓐᖏᑦᑎᐊᕐᓗᓂ ᖃᓄᐃᑦᑐᑐᐃᓐᓇᕐᓂᒃ 

ᐅᖃᐅᓯᖃᕈᓐᓇᕐᓂᐊᕐᒪᑦ ᐊᒻᒪ ᖃᐅᔨᒪᔨᑕᖃᕈᓐᓇᕐᓂᐊᕐᒪᑦ ᐃᑲᔪᖅᑕᐅᔪᓐᓇᕐᓂᐊᕐᒪᓪᓗ.     

 

ᒪᓕᒐᓕᐅᖅᑏᑦ ᖃᐅᔨᒪᔨᑕᖃᕐᓂᖏᑦ ᐃᑲᔪᖅᑕᐅᔪᓐᓂᖏᓪᓗ 

 

ᓇᓕᐊᑐᐃᓐᓇᖅ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎ ᖃᖓᑐᐃᓐᓇᖅ ᐅᖃᖃᑎᖃᕈᓐᓇᖅᑐᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᐅᔨᒪᔨᑕᕆᓗᒍ ᐃᑲᔪᖅᑎᒋᓗᒍᓘᓐᓃᑦ ᐱᔭᒃᓴᒥᑕ ᒥᒃᓵᓅᖓᔪᓂᒃ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ.  ᖃᐅᔨᒪᔨᑕᖃᕐᓂᖅ, ᐊᒻᒪ ᐅᖃᐅᔾᔭᐅᓂᖓ, ᐅᖃᐅᓯᒃᑯᑦ 

ᑎᑎᖅᑲᑎᒍᓪᓘᓐᓃᑦ, ᑲᓐᖑᓇᖅᑑᑎᑕᐅᔪᐃᓐᓇᑦ, ᐱᓐᖏᑕᑐᐊᕆᓪᓗᒋᑦ ᓇᓗᓇᐃᖅᑕᐅᓯᒪᔪᑦ 

ᐊᑐᓐᖏᑎᑕᐅᔪᑦ.  ᒪᓕᒐᓕᐅᖅᑏᑦ ᖃᐅᔨᒪᔨᑕᖃᖅᑳᖃᑦᑕᖁᔭᐅᕗᑦ ᖃᓄᐃᓕᒋᐊᓚᐅᓐᖏᓐᓂᕐᒥᓂᒃ.  

ᓇᓕᐊᑐᐃᓐᓇᖅ ᒪᓕᒐᓕᐅᖅᑎ ᖃᖓᑐᐃᓐᓇᖅ ᐅᖃᖃᑎᖃᕈᓐᓇᖅᑐᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᒻᒪ 

ᖃᐅᔨᒪᔨᑕᖃᕐᓗᓂ ᐃᑲᔪᖅᑎᖃᕐᓗᓂᓗ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ, ᑕᐃᒪᐃᓐᓂᕐᒥᓄᑦ ᐃᒻᒥᒧᑦ 

ᐊᒡᕕᐊᕈᑎᖃᔾᔮᓐᖏᑦᑐᖅ ᐅᕝᕙᓘᓐᓃᑦ ᐊᓯᖏᓐᓂᒃ ᓯᖁᒥᑦᑎᓂᐊᓐᖏᑦᑐᖅ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ, ᐊᒻᒪ ᑭᖑᕐᖓᓂ ᖃᐅᔨᓴᖅᑕᐅᔭᕆᐊᖃᓕᕐᓗᓂ.  ᓯᕗᕐᖓᓂ ᑐᑭᓯᖅᑳᕋᓱᖃᑦᑕᕐᓂᖅ 

ᐱᐅᓂᖅᓴᐅᕗᖅ.  ᒪᓕᒐᓕᐅᖅᑎ ᑎᑎᖅᑲᑎᒍᑦ ᖃᐅᔨᒪᔨᑕᖃᕈᒪᒃᐸᑦ ᑲᒥᓴᓇᒥᒃ, ᒪᓕᒐᓕᐅᖅᑎᓗ 

ᐅᖃᐅᔾᔭᐅᓂᕐᒥᓂᒃ ᒪᓕᒃᐸᑦ, ᐅᖃᐱᓘᑕᐅᔾᔮᓐᖏᑦᑐᖅ ᐃᓂᖅᑎᖅᑕᐅᔾᔮᓐᖏᑦᑐᕐᓗ ᖃᓄᐃᓕᐅᕐᓂᖓᓄᑦ 

ᐃᑲᔪᖅᑕᐅᔾᔪᑎᒋᓚᐅᖅᑕᖓᓄᑦ.   

 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᖅᑐᒥ, ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᑦ 

ᑐᑭᓯᓇᓱᖅᑳᖃᑦᑕᓚᐅᖅᑐᑦ ᖃᓄᐃᓕᒋᐊᓚᐅᓐᖏᓐᓂᕐᒥᓂᑦ ᐱᕙᓪᓕᐊᑎᑦᑎᓚᐅᓐᖏᓐᓂᕐᒥᓂᓪᓗ, ᑕᐃᒫᒃ 

ᖃᓄᐃᓕᒋᐊᕐᓂᐊᕐᓂᖓ ᐱᕙᓪᓕᐊᑎᑦᑎᓂᐊᕐᓂᖓᓘᓐᓃᑦ ᓯᖁᒥᑦᑎᓂᐊᕈᓇᖅᐸᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ.  ᑕᐃᒪᐃᑦᑐᑦ ᑐᑭᓯᓇᓱᖕᓃᑦ ᖃᕆᓴᐅᔭᒃᑰᖅᓯᒪᔪᑦ, ᐃᓚᖏᑦ ᐅᖄᓚᓪᓗᑎᒃ, ᐃᓚᖏᑦ 

ᓵᓐᖓᖃᑦᑕᐅᑎᓪᓗᑎᒃ.  ᐃᓛᓐᓂ ᒪᓕᒐᓕᐅᖅᑏᑦ ᑎᑎᖅᑲᑦ ᓇᓕᖅᑲᖏᓐᓂᒃ ᐊᓯᖏᓐᓂᒡᓘᓐᓃᑦ 

ᑐᓴᐅᒪᔾᔪᑎᓂᒃ ᑐᒃᓯᕋᕐᕕᐅᖃᑦᑕᓚᐅᖅᑐᑦ, ᖃᐅᔨᒪᔨᑕᕆᔭᐅᓗᓂ ᐱᔭᕐᓂᕐᓂᖅᓴᐅᖁᓪᓗᒍ.  

ᒪᓕᒐᓕᐅᖅᑏᑦ ᐃᓘᓐᓇᖏᑦ ᑐᓴᐅᒪᔾᔪᑎᓂᒃ ᑐᒃᓯᕋᕐᕕᐅᔭᕌᖓᒥᒃ ᑐᓂᓯᖃᑦᑕᓚᐅᖅᑐᑦ ᐊᒻᒪ 



 
 

 

 

ᐅᖃᐅᔾᔭᐅᓂᓂ ᒪᓕᖃᑦᑕᖅᓯᒪᓪᓗᓂᔾᔪᒃ.  ᐅᖃᐅᔾᔭᐅᓂᕐᒥᓂᒃ ᒪᓕᓐᖏᑉᐸᑦ 

ᐃᓂᖅᑎᖅᑕᐅᖁᔭᐅᑐᐃᓐᓇᕆᐊᓕᒃ ᓱᓕᓂᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᑦ ᒪᓕᒡᓗᒋᑦ.   

 

ᒪᓕᒐᓕᐅᖅᑏᑦ ᑐᑭᓯᓇᓱᒃᑕᖏᑦ ᐊᔾᔨᒌᓐᖏᑦᑑᑕᐅᓚᐅᖅᑐᑦ:  ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ 

(ᐱᖁᔭᕐᔪᐊᕐᒦᑦᑐᖅ ᓈᓴᐅᑎᓖᑦ 8 ᐊᒻᒪ 15); ᑐᓴᐅᒪᔾᔪᑏᑦ ᓇᓗᓇᐃᑦᑎᐊᖅᓯᒪᔪᑦ ᐅᑯᓂᖓ 

ᐃᓚᖃᖅᖢᑎᒃ/ᐃᓚᖃᓐᖏᖢᑎᒃ ᑕᖅᑲᐅᓐᖓᖅᑐᒃᓴᑦ ᑕᑕᑎᕆᐊᓕᖕᓂᑦ (ᓈᓴᐅᑎᓕᒃ 5 ᐊᒻᒪ 

ᑕᑕᑎᕆᐊᓖᑦ 1, 2 ᐊᒻᒪ 3); ᖄᒃᑲᓐᓂᐊᒍᑦ ᐊᑭᓕᖅᑕᐅᓂᖅ, ᑕᑯᕚᖅᑖᖅᑎᑕᐅᓂᖅ ᐃᑲᔪᓯᐊᕐᓂᕐᓘᓐᓃᑦ 

ᒪᓕᒐᓕᐅᖅᑎᐅᓂᓂ ᐱᓪᓗᒍ (ᓈᓴᐅᑎᓕᒃ 13); ᐊᒻᒪ ᐃᓄᖕᒥᒃ ᐃᓄᖕᓂᒡᓘᓐᓃᑦ ᑎᑎᖅᑲᑎᒍᑦ 

ᐃᑲᔪᖅᓱᐃᓂᖅ.  ᑐᑭᓯᓇᓱᒐᔪᓛᖑᓚᐅᖅᑐᖅ ᑭᓱᓂᒃ ᐃᓗᓪᓕᖅᓱᕆᐊᖃᕐᒪᖔᖏᑦ ᑕᖅᑲᐅᓐᖓᖅᑐᒃᓴᑦ 

ᑕᑎᕆᐊᓖᑦ ᐊᒻᒪ ᖃᓄᐃᓕᐅᕐᓃᑦ ᖃᓄᐃᑦᑑᓂᓪᓗ ᐃᒻᒥᒧᑦ ᐊᒡᕕᐊᕈᑎᖃᕐᓂᖅ ᐱᔾᔪᑕᐅᓪᓗᓂ. 

 

ᐅᖃᒃᑲᓐᓂᕈᒪᔪᖓ ᒪᓕᒐᓕᐅᖅᑎᓂᒃ ᐅᖃᓪᓚᖃᑎᒋᖃᑦᑕᕐᓂᒃᑲ ᖃᐅᔨᒪᔨᑕᐅᓂᓐᓅᖓᔪᑦ ᐊᒻᒪ 

ᑲᓐᖑᓇᖅᑑᑎᑕᐅᓪᓗᑎᒃ.  ᒪᓕᒐᓕᐅᖅᑎᓄᑦ ᖃᕆᓴᐅᔭᒃᑯᑦ ᑎᑎᕋᖃᑦᑕᐅᑎᔾᔪᑏᑦ 

ᐊᑐᐃᓐᓇᐅᑦᑎᐊᕐᓂᖏᓐᓄᑦ ᖃᐅᔨᒪᔨᑕᕆᔭᐅᔪᓐᓇᖃᑦᑕᖅᑐᖓ ᐊᒻᒪ ᑭᐅᔪᓐᓇᖃᑦᑕᖅᖢᒋᑦ 

ᓄᑕᐅᓂᖏᓐᓂ. 

 

ᑐᑭᓯᓇᓱᒃᑎᐅᓂᖅ:  ᐱᖁᔭᖅᑎᒍᑦ ᖃᐅᔨᓴᐃᓂᖅ 

 

ᐅᓂᒃᑳᓕᐊᒪ ᐱᒋᐊᕐᓂᖓᓂ ᐅᖃᖅᑲᐅᒐᒪ, ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖓ 

ᖃᐅᔨᒪᔨᑕᕆᔭᐅᓂᖅ, ᒪᓕᒐᓕᐅᖅᑎᓂᒃ ᑐᑭᓯᐅᒪᑎᑦᑎᓂᖅ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ 

ᖃᓄᐃᑦᑐᓂᒃ ᐊᑐᕆᐊᖃᕐᓂᖏᓐᓂᒃ ᐊᒻᒪ ᐃᑲᔪᖅᑎᐅᓂᕋ ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑕ 

ᐃᖅᑲᓇᐃᔮᒥᒍᑦ ᐊᒻᒪ ᐃᒻᒥᒨᖅᑐᓄᑦ.  ᓯᖁᒥᑦᑎᑦᑕᐃᓕᒪᓂᕐᒧᑦ ᓵᓐᖓᒐᓗᐊᖅᖢᓂ, ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᖃᐅᔨᓴᐃᓂᕐᒥᒃ ᐱᔭᒃᓴᖅᑖᖅᑎᑕᐅᓯᒪᖕᒥᔪᖅ ᐱᖁᔭᕐᔪᐊᒃᑯᑦ, ᓇᓗᓇᐃᖅᓯᓇᓱᒃᑎᓪᓗᒍ 

ᒪᓕᒐᓕᐅᖅᑎ ᐱᖁᔭᕐᔪᐊᕐᒥᒃ ᓯᖁᒥᑦᑎᓚᐅᕐᒪᖔᖅ. 

 

ᒪᓕᒐᓕᐅᖅᑎᐅᑉ ᖃᓄᐃᓕᓇᓱᖕᓂᕆᔭᐅᓂᖓ (ᓲᕐᓗ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ 

ᓯᖁᒥᑦᑎᓂᖅ) ᐱᔭᐅᓲᐅᕗᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᒻᒪ ᖃᐅᔨᓴᖅᑕᐅᓪᓗᓂ 

ᐅᓂᒃᑳᓕᐊᕆᔭᐅᓪᓗᓂᓗ ᐊᑐᖅᖢᒋᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ ᓈᓴᐅᑎᓖᑦ 35−ᒥᑦ 45−ᒧᑦ.  

ᒪᓕᒐᓕᐅᖅᑎ ᐅᖃᐱᓘᑕᐅᓚᐅᖅᑎᓪᓗᒍ ᑎᑎᖅᑲᑎᒍᑦ, ᖃᐅᔨᓴᐃᓂᐅᑉ ᖄᒃᑲᓐᓂᐊᒍᑦ ᖃᒥᓴᓇ 

ᖃᐅᔨᓴᐃᓯᒋᐊᕈᓐᓇᖅᑐᖅ ᑲᒥᓴᓇ ᑐᓴᖅᑎᑕᐅᓐᓂᕋᓗᐊᖅᐸᑦ ᐊᓯᐊᒍᑦ.  ᑲᒥᓴᓇ 

ᓴᓐᖏᓂᖅᑖᖅᑎᑕᐅᓯᒪᕐᔪᐊᖅᐳᖅ ᐱᖁᔭᕐᔪᐊᖅᑎᒍᑦ, ᑐᒃᓯᕌᖃᕈᓐᓇᖅᖢᓂ ᑎᑎᖅᑲᓂᒃ, ᑐᓴᐅᒪᔾᔪᑎᓂᒃ 

ᐃᓄᖕᓂᒡᓘᓐᓃᑦ ᑐᓴᐅᒪᔾᔪᑎᓂᒃ ᐱᕝᕕᒋᓂᐊᕐᒪᒋᑦ ᖃᐅᔨᓴᐃᓂᖅ ᐊᑐᖅᑎᓪᓗᒍ.   

   

ᓇᓕᐊᑐᐃᓐᓇᖅ ᐃᓄᒃ, ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖁᔨᔪᓐᓇᖅᑐᖅ ᒪᓕᒐᓕᐅᖅᑎᒥᒃ 

ᓯᖁᒥᑦᑎᓇᓱᒋᓐᓈᒍᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐅᖃᐱᓘᑕᐅᔪᖅ 

ᐊᒻᒪ ᑐᒃᓯᕌᓕᒃ ᒪᓕᒐᓕᐅᖅᑎᒥᒃ ᖃᐅᔨᓴᖅᑕᐅᖁᔨᓂᖅ ᑎᑎᖅᑲᑎᒎᕆᐊᓕᒃ ᐊᒻᒪ ᐸᑎᒻᒥᔭᐅᓗᓂ 

ᓱᓕᓂᕋᐅᒻᒥᒃ ᐊᐃᑉᐸᖃᕐᓗᓂ.  ᑕᐃᒪᐃᑦᑕᕆᐊᖃᖅᑎᑕᐅᔪᖅ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ 

ᐃᓗᐊᓃᑦᑐᒧᑦ ᓈᓴᐅᑎᓕᒃ 36(2) ᐊᒻᒪ (3). 



 
 

 

 

 

ᓇᓗᓇᐃᖅᑕᐅᓯᒪᔪᑦ ᖁᕝᕙᓯᖕᓂᖅᓴᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓂᒃ ᐱᑕᖃᐅᖅᑐᖅ 

ᕿᒥᕐᕈᓇᖁᔨᔪᓐᓇᓐᖏᑦᑐᓂᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ.  ᑖᒃᑯᐊ ᐱᖁᔭᕐᔪᐊᑉ ᐃᓗᐊᓃᑦᑐᒧᑦ ᓈᓴᐅᑎᓕᒃ 

36(1.1) ᓇᓗᓇᐃᖅᑕᐅᓯᒪᕗᑦ.  ᒪᓕᒐᓕᐅᕐᕕᒃ, ᐱᖁᔨᕗᖔᖅᑎᒍᑦ, ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᑎᓕᓯᔪᓐᓇᖅᑐᑦ ᖃᐅᔨᓴᖅᑕᐅᖁᔨᓗᑎᒃ.  ᓯᕗᓕᖅᑎ ᒥᓂᔅᑕᒥᒃ ᖃᐅᔨᓴᖅᑕᐅᖁᔨᔪᓐᓇᖅᑐᖅ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐅᓂᒃᑳᓕᐊᕆᔭᖏᑦ ᖃᐅᔨᓴᖅᑕᐅᖁᔭᐅᓚᐅᖅᑎᓪᓗᒍ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᕙᒃᐳᖅ ᐅᖃᖅᑎᒧᑦ ᑲᑎᒪᕕᒡᔪᐊᕐᓂᖃᖅᑎᓪᓗᒋᑦ. 

 

ᐊᑕᐅᓯᐊᖅᖢᖓ ᖃᐅᔨᓴᐃᓚᐅᖅᑐᖓ ᐊᒃᑑᐸ 23, 2018−ᒥᑦ ᒫᔾᔨ 31, 2019−ᒧᑦ ᑎᑭᖢᒍ.  

ᖃᐅᔨᓴᐃᓂᖅ ᐱᒋᐊᓚᐅᖅᓯᒪᔪᖅ ᑐᓴᖅᑎᑕᐅᒐᒪ, ᐅᖃᐱᓘᑕᐅᓐᖏᑦᑐᒃᑯᑦ ᓱᓕᓂᐊᕐᓂᕋᐅᑎᓕᖕᒥᒃ.  

ᖃᐅᔨᓴᐃᓚᐅᖅᑐᒍᑦ ᓂᕈᐊᖅᑕᐅᓯᒪᔪᖅ ᑳᑎ ᑕᐅᑐᓐᖏᒥᒃ, ᐃᓱᒪᓕᐅᕆᓇᓱᖕᓂᕋᖅᑕᐅᓪᓗᓂ 

ᐃᖅᑲᖅᑐᐃᔨᒥᒃ ᐃᖅᑲᖅᑐᐃᓂᖅ ᐊᑐᖅᑎᓪᓗᒍ.  ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓯᒪᔪᑦ ᐅᓂᒃᑳᓂ 

ᑕᑯᒋᐊᖅᑕᐅᔪᓐᓇᖅᑐᖅ ᖃᓄᐃᓚᐅᕐᓂᖓᓂᒃ ᑐᑭᓯᒃᑲᓐᓂᕈᒪᒍᕕᑦ.  ᑐᓴᐅᒪᔾᔪᑏᑦ 

ᐃᓚᐅᓚᐅᖅᑐᓂᓐᖔᖅᑐᑦ ᐊᑐᖅᖢᒋᑦ, ᐃᓱᒪᓕᐅᓕᓚᐅᖅᓯᒪᔪᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᓂᒃ 

ᓯᖁᒥᑦᑎᓚᐅᓐᖏᓐᓂᕋᖅᖢᒍ ᓂᕈᐊᖅᑕᐅᓯᒪᔪᖅ ᒪᓕᒐᓕᐅᖅᑎ. 

 

ᑕᒪᑐᒪᓂ ᐅᓂᒃᑳᓕᐅᕐᓇᕐᒥ ᐅᖃᐱᓘᑎᓂᒃ ᑎᑎᕋᕐᕕᒐ ᑎᑭᑕᐅᓚᐅᓐᖏᑦᑐᖅ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᐅᖃᐱᓗᒡᕕᐅᓚᐅᕐᒪᖔᑦ ᐅᖃᐱᓗᒡᕕᐅᓚᐅᓐᖏᒻᒪᖔᓪᓗ 

ᑲᓐᖑᖏᓇᖅᑑᑎᑕᐅᓂᐊᖅᑐᖅ ᑭᓯᐊᓂ ᐅᓂᒃᑳᖅᑕᖃᓕᖅᐸᑦ ᐅᖃᐱᓘᑕᐅᓚᐅᖅᑑᑉ ᒥᒃᓵᓅᖓᔪᖅ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᒃᐸᑦ.  ᑕᐃᒪᐃᓕᖓᕗᖅ ᐅᖃᐱᓘᑎᖃᖃᑦᑕᕐᓂᐅᑉ ᐱᕙᓪᓕᐊᔾᔪᓯᐊ 

ᒐᕙᒪᓕᕆᔾᔪᑕᐅᓕᑐᐃᓐᓇᕆᐊᖃᕐᒪᑦ ᐊᑐᕐᓂᕐᓗᒃᑕᐅᓗᓂᓗ. 

 

 

ᐊᓯᖏᑦ ᐱᓕᕆᐊᕆᔭᐅᖁᔭᐅᔪᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ 

 

ᐱᖁᔭᕐᔪᐊᖅᑎᒍᑦ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔭᒃᓴᖅᑖᖅᑎᑕᐅᓯᒪᓂᖓᑕ ᖄᒃᑲᓐᓂᐊᒍᑦ, ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 24 (2.1)  ᐅᖃᖅᓯᒪᖕᒥ24(2.1). ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔪᒪᒍᓂ, 

ᖃᓄᐃᑦᑐᑐᐃᓐᓇᕐᓂᒃ ᐱᓕᕆᐊᖃᕈᓐᓇᖅᑐᖅ ᑕᐃᒪᐃᑦᑕᕆᐊᖃᕋᓱᒋᓐᓈᒍᓂ ᐊᒻᒪ ᑎᓕᔭᐅᒍᓂ ᓄᓇᕗᑦ 

ᒪᓕᒐᓕᐅᕐᕕᐊᓄᑦ ᐅᕝᕙᓘᓐᓃᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ. 

 

 

 



 
 

 

 

 

 

• ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪ ᒥᓂᔅᑕᐃᑦ ᑎᑎᕋᖅᑎᖏᑦ 

 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᖄᒃᑲᓐᓂᐊᒍᑦ ᐱᔭᒃᓴᖅᑖᖅᑎᑦᑎᒃᑲᓐᓂᖅᐳᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᐱᔾᔪᑎᓕᖕᓂᒃ ᓄᓇᕗᑦ ᒐᕙᒪᒃᑯᓐᓄᑦ ᒥᓂᔅᑕᐃᑦ ᐃᖅᑲᓇᐃᔭᖅᑎᖏᓐᓂᒃ, ᒥᓂᔅᑕᐃᑦ ᐃᑲᔪᖅᑎᖏᓐᓂᒃ ᐊᒻᒪ 

ᒥᓂᔅᑕᐃᑦ ᑎᑎᕋᖅᑎᖏᓐᓂᒃ. 

 

ᐊᑐᓂ ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪ ᒥᓂᔅᑕᐃᑦ ᑎᑎᕋᖅᑎᖏᑦ, ᐃᖅᑲᓇᐃᔮᒥᓂᒃ ᐱᒋᐊᕈᑎᒃ, 

ᑎᑎᕋᖅᓯᒪᔪᓂᒃ ᑳᓐᑐᕌᓂᒃ ᐊᑎᓕᐅᕆᖃᑎᖃᕐᓂᐊᖅᐳᑦ ᒥᓂᔅᑕᒥᓂᒃ ᐊᒻᒪ ᓄᓇᕗᑦ ᒐᕙᒪᒃᑯᓐᓂᒃ.  

ᐃᖅᑲᓇᐃᔮᑉ ᒪᓕᒐᖏᑦᑎᒍᑦ ᐃᖅᑲᓇᐃᔮᕆᓂᐊᖅᑕᖏᑕ ᖄᒃᑲᓐᓂᐊᒍᑦ, ᐊᑭᓕᖅᓱᖅᑕᐅᓂᕆᓂᐊᖅᑕᖏᓐᓄᑦ 

ᐊᓯᖏᓐᓄᓪᓗ ᐃᑲᔫᓯᐊᓄᑦ, ᐱᑕᖃᕐᒥᔪᖅ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑐᕌᖓᔪᓂᒃ.  ᐃᒻᒥᒧᑦ 

ᐊᒡᕕᐊᕈᑎᖃᖁᓇᒍ ᓱᓕᔪᓂᒃ ᑕᐃᒪᐃᓐᓇᓱᒋᔭᐅᓂᕐᓗ, ᒥᓂᔅᑕᐅᑉ ᐃᑲᔪᖅᑎᐊ ᐅᕝᕙᓘᓐᓃᑦ ᒥᓂᔅᑕᐅᑦ 

ᑎᑎᕋᖅᑎᐊ ᑲᓐᖑᓇᖅᑑᑎᑦᑎᓂᐊᕐᓂᕐᒨᖓᔪᓂᒃ ᑕᑕᑎᕆᓂᐊᖅᐳᖅ ᓱᓕᔪᒥᒃ ᑲᒥᓴᓇᒧᐊᖅᑕᐅᓂᐊᖅᑐᓂᒃ 

ᐃᖅᑲᓇᐃᔭᓯᒋᐊᓚᐅᕐᕕᐊᓂᑦ ᐅᓪᓗᑦ 30 ᑐᖄᓂ (ᐊᒻᒪ ᑭᖑᓂᐊᓂ ᑕᐃᒪᐃᑦᑕᕆᐊᖃᕌᖓᒥ) ᐱᔾᔪᑎᒋᓗᒋᑦ 

ᐃᖅᑲᓇᐃᔭᕐᕕᐊᓂ ᐱᓕᕆᐊᕆᔭᕆᐊᓕᖏᑦ, ᓇᖕᒥᓂᖃᕐᕕᒋᔭᖏᑦ ᐊᒻᒪ ᐊᑭᓕᖅᓱᖅᑕᐅᓐᖏᓪᓗᓂ 

ᐃᖅᑲᓇᐃᔭᕐᕕᒋᖃᑦᑕᖅᑕᖏᑦ ᐃᖅᑲᓇᐃᔭᕐᕕᐊᑕ ᓯᓚᑖᓂ, ᐊᒻᒪ ᐊᒃᑐᐃᓂᐊᑐᐊᖅᐸᑕ ᓄᓇᕗᑦ ᒐᕙᒪᒃᑯᑦ 

ᐊᑐᐊᒐᖏᓐᓂᒃ ᐅᕝᕙᓘᓐᓃᑦ ᑮᓇᐅᔭᖁᑎᖏᓐᓂᒃ.  ᑖᓐᓇ ᑳᓐᑐᕌᒃ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᕿᒥᕐᕈᓂᐊᖅᐳᖅ ᑕᑕᑎᖅᓯᒪᔭᖏᓐᓂᒃ ᐊᒻᒪ ᑎᓕᓯᓗᓂ ᐃᒻᒥᒧᑦ ᐊᒡᕕᐊᕈᑎᖃᕋᓱᒋᔭᐅᓂᖓ 

ᐊᒡᕕᐊᕈᑎᖃᕐᓂᖓᓘᓐᓃᑦ ᐋᖅᑭᒃᑕᐅᔪᓐᓇᕐᓂᐊᕐᒪᑦ.   

 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᖅᓯᒪᔪᒥ, ᖃᔅᓰᓐᓇᑯᓗᐃᑦ ᒥᓂᔅᑕᓄᑦ ᐃᖅᑲᓇᐃᔭᖅᑏᑦ 

ᑲᓐᖑᓇᖅᑑᑎᑦᑎᓂᕐᒨᖓᔪᓂᒃ ᐊᑎᓕᐅᕆᓚᐅᖅᑐᑦ, ᐊᒻᒪ/ᐅᕝᕙᓘᓐᓃᑦ ᑲᓐᖑᓇᖅᑑᑎᑦᑎᓪᓗᑎᒃ 

ᖃᐅᔨᒪᔭᖃᕈᒪᓚᐅᖅᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᑦ ᐅᑯᐊ ᐋᖅᑭᒃᓱᖅᑕᐅᓯᒪᓂᖏᑦ ᒪᓕᒃᖢᒋᑦ. 

 

· ᒥᓂᔅᑕᐃᑦ ᑐᖏᓕᖏᑦ 

 

2014 ᑎᑭᓚᐅᖅᑎᓐᓇᒍ, ᒐᕙᒪᒃᑯᓐᓂ ᒥᓂᔅᑕᐃᑦ ᑐᖏᓕᖏᑦ (ᒥᓂᔅᑕᐃᑦ ᑐᖏᓕᖏᑦ ᐊᒻᒪ ᐊᓯᖏᑦ 

ᒐᕙᒪᒃᑯᓐᓂ ᐊᖓᔪᖅᑲᐅᑕᐅᖃᑕᐅᔪᑦ) ᐊᕐᕌᒍᑕᒫᖅ ᑕᑕᑎᕆᖃᑦᑕᕆᐊᖃᓚᐅᖅᑐᑦ 

ᑲᓐᖑᓇᖅᑑᑎᑦᑎᔭᕆᐊᖃᖅᑎᑦᑎᓂᕐᒥᒃ ᑐᓂᔭᐅᔪᒃᓴᓂᒃ ᓯᕗᓕᖅᑎᒧᑦ, ᓇᓗᓇᐃᖅᓯᓯᒪᓗᑎᒃ ᒫᓐᓇ 

ᐱᓯᓂᓯᓄᑦ ᖃᓄᐃᓕᐅᕐᒪᖔᖏᑦ ᐅᕝᕙᓘᓐᓃᑦ ᓇᖕᒥᓂᖃᕐᕕᖏᑦ, ᐅᕝᕙᓘᓐᓃᑦ ᕿᑐᕐᖏᐅᖅᑎᑦᑎᓂᖏᑦ 

ᐃᒻᒥᒧᑦ ᐊᒡᕕᐊᕈᑎᖃᕈᑎᒋᑐᐃᓐᓇᕆᐊᖃᖅᑕᖏᑦ, ᐊᒻᒪ ᐊᑭᓕᖅᓱᖅᑕᐅᓐᖏᖢᓂ 

ᖃᓄᐃᓕᐅᖃᑦᑕᕐᒪᖔᖏᑦ ᐅᕝᕙᓘᓐᓃᑦ ᓄᓇᒥᓂ ᖃᓄᐃᑦᑐᓄᑦ ᐃᓕᓯᒪᖕᒪᖔᖏᑦ 

ᐱᓯᓂᓯᖃᕐᕕᖏᓪᓘᓐᓃᑦ ᐱᓇᓱᒃᑕᖏᑦ ᐊᑭᓕᖅᓱᖅᑕᐅᓐᖏᖢᑎᒃ.  ᑖᒃᑯᐊ ᐊᑐᕐᓗᓂᒋᑦ, ᓯᕗᓕᖅᑎ 

ᓇᓗᓇᐃᖅᓯᕗᖅ ᖃᓄᐃᑦᑐᑦ ᐃᓚᐅᕝᕕᒋᔭᖏᑦ ᐃᓚᒋᔭᐅᕝᕕᖏᓪᓘᓐᓃᑦ ᐃᒻᒥᒧᑦ ᐊᒡᕕᐊᕈᑕᐅᖕᒪᖔᖏᑦ 

ᒥᓂᔅᑕᐃᑦ ᑐᖏᓕᖏᑦ ᐊᖏᖅᓯᒪᑎᓪᓗᒋᑦ ᓄᓇᕗᑦ ᒐᕙᒪᒃᑯᓐᓄᑦ, ᐊᒻᒪ ᖃᓄᐃᓕᔭᕆᐊᖃᕈᓂ 

ᐊᑐᕆᐊᖃᖅᑕᒥᓂᒃ ᐊᑐᕋᔭᖅᑐᖅ. 



 
 

 

 

 

 

 

2014−ᖑᑎᓪᓗᒍ, ᑕᐃᑲᓂ ᓯᕗᓕᖅᑎᐅᓚᐅᖅᓯᒪᔪᖅ ᐲᑕ ᑕᑉᑑᓇ, ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓂᒃ 

ᑎᓕᓯᓚᐅᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔪᓐᓇᕐᓂᖅᑖᖅᑎᑕᐅᖁᓪᓗᒍ ᖄᒃᑲᓐᓂᐊᒍᑦ 

ᐱᔭᒃᓴᖅᑖᒃᑲᓐᓂᖁᓪᓗᒍ ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ ᑎᑎᖅᑲᑦ ᐊᑎᓕᐅᖅᓯᒪᔪᑦ ᐱᔾᔪᑎᒋᓪᓗᒋᑦ.  ᐊᑐᖅᖢᒍ 

ᑖᓐᓇ ᑎᓕᐅᕈᑦ, ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᐱᔪᓐᓇᕐᓂᖅᑖᖅᑎᑕᐅᓚᐅᖅᓯᒪᔪᑦ ᓯᑎᐱᕆ 2014−ᒥ, 

ᓯᕗᓕᖅᑎᓗ ᑎᓕᓯᓪᓗᓂ ᓱᓕᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᓇᖁᓪᓗᒍ ᖃᐅᔨᓴᕐᓗᓂᒋᓪᓗ 

ᑲᓐᖑᓇᖅᑑᑎᑦᑎᓂᕐᒧᑦ ᐊᑎᓕᐅᖅᓯᒪᔪᓂᒃ, ᑐᓐᓂᖅᑯᑕᐅᖁᓪᓗᒋᓪᓗ ᓯᕗᓕᖅᑎᐅᑉ ᑎᑎᕋᕐᕕᐊᓄᑦ 

ᑐᖏᓕᖏᓐᓄᑦ.  ᐊᑐᓂ ᑖᒃᑯᐊ ᐊᑎᓕᐅᖅᓯᒪᔭᖏᑦ ᕿᒥᕐᕈᓇᓚᐅᖅᑎᓪᓗᒋᑦ ᐊᑐᓂᓗ ᖃᐅᔨᓴᖅᖢᓂ, 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᓄᐃᑦᑐᑐᐃᓐᓇᕐᓂᒃ ᐃᓱᒫᓘᑎᖃᕈᓂ, ᑲᓐᖑᓇᖅᑑᑎᑕᐅᓗᑎᒃ, 

ᐅᓂᒃᑳᓕᐅᕐᓂᐊᕐᓗᓂ ᓯᕗᓕᖅᑎᒨᖅᑐᒃᓴᓂᒃ. 

 

ᐊᕐᕌᒍᓂ ᖄᖏᓵᖅᑐᓂ, ᓯᕗᓕᖅᑎᐅᑉ ᑎᑎᕋᕐᕕᐊ ᐊᑎᓕᐅᖅᓯᒪᔪᓂᒃ ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ 

ᑎᑎᖅᑲᓂᒃ ᑐᒃᓯᕌᖃᖃᑦᑕᖅᓯᒪᔪᖅ.  ᐱᓯᒪᔪᖓ (ᐊᖅᑯᑎᒋᓪᓗᒍ ᓯᕗᓕᖅᑎᐅᑉ ᑎᑎᕋᕐᕕᐊ) ᑖᒃᑯᓂᖓ 

ᐊᑎᓕᐅᖅᓯᒪᔪᓂᒃ ᑲᓐᖑᓇᖅᑑᑎᑦᑎᓂᐊᕐᓂᕐᒨᖓᔪᓂᒃ 2019 ᐱᒋᐊᓕᓵᓚᐅᖅᑎᓪᓗᒍ.  ᓯᕗᓕᖅᑎᐅᑉ 

ᑎᓕᓯᓂᖓ ᒪᓕᒃᖢᒍ, ᐊᑐᓂ ᑕᐃᒃᑯᐊ ᐊᑎᓕᐅᖅᓯᒪᔪᑦ ᕿᒥᕐᕈᓯᒪᔭᒃᑲ ᖃᐅᔨᓴᖅᖢᒋᓪᓗ, ᐃᒻᒥᒧᑦ 

ᐊᒡᕕᐊᕈᑎᖃᖅᑐᖃᕐᒪᖔᖓ, ᐊᒡᕕᐊᕈᑎᖃᕋᓱᒋᖕᒪᖔᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᒪᖔᑦ. 

 

· ᒪᓕᒐᓕᐅᕐᕕᖕᒧᑦ ᐃᒻᒥᒃᑰᖅᑐᑦ ᑲᒪᔩᑦ 

 

2014−ᒥᑦᑕᐅᖅ, ᒪᓕᒐᓕᐅᕐᕕᖕᒧᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᐃᓱᒪᓕᐅᓚᐅᖅᓯᒪᔪᑦ, ᐊᒻᒪ 

ᐊᔾᔨᒌᒃᑎᒍᑦ ᑲᒪᒋᔭᐅᔾᔪᓯᖃᖁᓪᓗᒋᑦ ᐅᓄᕐᓂᖅᓴᐃᑦ ᒐᕙᒪᒃᑯᓐᓂᑦ ᐊᖓᔪᖅᑲᐅᑕᐅᓂᖅᐹᑦ, ᑖᓐᓇ 

ᒪᓕᒐᓕᐅᕐᕕᖕᒧᑦ ᑎᑎᕋᖅᑎ, ᑎᓴᒪᑦ ᒪᓕᒐᓕᐅᕐᕕᖕᒧᑦ ᐃᒻᒥᒃᑰᖅᑐᑦ ᑲᒪᔩᑦ (ᐅᖃᐅᓯᓕᕆᓂᕐᒧᑦ 

ᑲᒥᓴᓇ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᓱᕈᓯᕐᓂᒃ ᒪᒃᑯᒃᑐᓂᒡᓗ ᑭᒡᒐᖅᑐᐃᔨ, 

ᐊᒻᒪ ᓄᓇᕗᒻᒥ ᓂᕈᐊᖅᑐᓕᕆᔨ) ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ ᐊᖏᕈᑎᓂᒃ ᑐᓂᓯᔭᕆᐊᖃᓚᐅᖅᑐᑦ 

(ᐱᔾᔪᑎᓕᖕᓂᒃ ᐱᖁᑎᖏᓐᓂᒃ, ᐊᑭᓕᒃᓴᓐᖑᑐᐃᓐᓇᕆᐊᖃᖅᑐᖁᑎᖏᑦ, ᓄᓇᕗᑦ ᒐᕙᒪᒃᑯᓐᓄᑦ 

ᑳᓐᑐᕌᖃᕐᓂᖏᑦ ᐊᒻᒪ ᐃᖅᑲᓇᐃᔮᖓᑕ ᓯᓚᑖᓂ ᐱᓕᕆᐊᕆᔭᖏᑦ) ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᕿᒥᕐᕈᓇᒍᓐᓇᕐᓂᐊᕐᒪᒋᑦ.  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᑎᓕᓯᓚᐅᖅᓯᒪᔪᑦ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐃᓱᒫᓘᑎᖃᑐᐊᕈᓂ ᐅᓂᒃᑳᓕᐅᖁᓪᓗᒍ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓅᖅᑐᒃᓴᓂᒃ.  

ᑲᓐᖑᓇᖅᑑᑎᑦᑎᓂᕐᒧᑦ ᐊᖏᕈᑏᑦ ᐋᖅᑭᒃᓯᒪᔭᖏᑦ ᐊᖏᖅᑕᐅᓚᐅᖅᓯᒪᔪᑦ ᐊᔾᔨᖃᓕᕐᓂᐊᕐᒪᑕ 

ᑕᖅᑲᐅᓐᖓᖅᑐᒃᓴᑦ ᐋᖅᑭᒃᓱᖅᓯᒪᔾᔪᓯᖏᑦᑎᒍᑦ ᒪᓕᒐᓕᐅᖅᑎᓄᑦ ᑕᑕᑎᖅᑕᐅᖃᑦᑕᖅᑐᓂᒃ ᒪᓕᒃᖢᒍ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ. 

 

ᐊᕐᕌᒍᑕᒫᖅᓯᐅᑏᑦ ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ ᐊᑎᓕᐅᖅᓯᒪᔪᑦ ᐱᓚᐅᖅᑕᒃᑲ ᑎᓴᒪᓂᑦ ᐃᓄᖕᓂᑦ 

ᐃᓱᓕᕝᕕᐊ ᔭᓄᐊᕆ 31, 2019 ᑐᖔᓂ.  ᐊᒥᐊᒃᑯᑦ ᑲᒪᒋᔭᐅᓚᐅᖅᑐᑦ ᐱᖃᑎᒋᓪᓗᒍ 

ᐱᖁᔭᕐᔪᐊᓕᕆᓂᕐᒧᑦ ᑲᒪᔨᐅᔪᖅ ᐊᓯᔾᔨᖅᑐᖃᖅᐸᑦ ᐋᖅᑭᒋᐊᖅᑐᖃᖅᐸᓪᓘᓐᓃᑦ 

ᑲᓐᖑᓇᖅᑑᑎᑦᑎᓂᐊᕐᓂᕐᒧᑦ ᐊᖏᕈᑏᑦ. 

 



 
 

 

 

 

 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

 

 ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 24(2) ᐃᒪᐃᓕᖓᕗᖅ: 

 

24{2 }. ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᖁᔭᖅᑎᒍᑦ ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᖃᖅᑕᕐᓂᐊᖅᐳᖅ 

ᐊᒻᒪ ᐊᓯᖏᓐᓂᒃ ᐊᓯᖏᑦᑎᒍᑦ ᐱᖁᔭᕐᔪᐊᖅᑎᒍᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐱᔭᒃᓴᕆᔭᐅᖁᔭᐅᔪᓂᒃ 

ᐱᓕᕆᖃᑦᑕᕐᓂᐊᖅᐳᖅ. 

 

ᓂᕈᐊᒻᖅᑐᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓂ, ᒪᓕᒐᓕᕆᔩᑦ ᐋᖅᑭᒃᓯᓚᐅᖅᓯᒪᔪᑦ “ᓂᒍᕐᓗᓂ 

ᐱᕙᓪᓕᐊᔾᔪᓯᕐᓂᒃ”, ᓲᕐᓗ ᐃᓄᒃ ᐸᓯᔭᒃᓴᓐᖑᖅᑎᑕᐅᔪᖅ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ 

(ᓲᕐᓗ ᐆᒃᑑᑎᒋᓗᒍ, ᑮᓇᐅᔭᓕᕆᓂᕐᒧᑦ ᐅᑎᖅᑐᒃᓴᓂᒃ ᑕᑕᑎᕆᓐᖏᓐᓂᖅᐸᑦ ᑐᓂᓯᓐᖏᓪᓗᓂᓗ 

ᓂᕈᐊᖅᑐᓕᕆᔨᒧᑦ) ᐃᖅᑲᖅᑐᐃᕕᒃᑎᒎᓐᖏᑦᑐᓐᓇᖅᑐᖅ ᑕᐃᒪᓐᓇ ᒥᑭᔫᑎᒋᑎᓪᓗᒍ ᓯᖁᒥᑕᖓ.  

ᑕᐃᒪᐃᑦᑐᓐᓇᖅᐳᖅ ᐊᑐᕐᓂᐊᕐᓂᕐᒧᑦ ᐊᖏᕈᑎᓕᐅᖃᑎᒋᓗᒍ ᓱᓕᑦᑎᐊᕐᓂᕐᒧᑦ ᑲᒥᓴᓇ. 

 

ᑕᒪᓐᓇ ᐱᔭᒃᓴᖅ ᑐᓐᓂᖅᑯᑕᐅᓯᒪᕗᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐱᖁᔭᕐᔪᐊᖅᑎᒍᑦ ᐊᒻᒪ 

ᐊᒃᑐᐃᓂᖃᓐᖏᖢᓂ, ᐃᓚᒋᔭᐅᖃᑕᐅᓐᖏᖢᓂ ᐃᓚᓕᐅᑎᓯᒪᓐᖏᖢᓂᓗ, ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐱᔭᒃᓴᓪᓗᐊᑕᖅᑖᕆᓯᒪᔭᖏᓐᓄᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ, ᐅᑯᑎᒎᓇᖅ ᐅᖃᐅᓯᐅᖅᑲᐅᔪᑐᑦ 

ᐅᓂᒃᑳᓂ. 

 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᓚᐅᖅᑐᒥ, ᒪᕐᕉᖕᓂᒃ ᑖᒃᑯᑎᒎᓇᖅ ᐊᖏᕈᑎᑎᒎᖅᑐᓂᒃ 

ᐱᔭᕇᖅᑕᐅᓯᒪᓐᖏᑦᑐᖃᖅᑐᖅ.  ᑖᒃᑯᐊᒃ ᑕᒪᒃᑮᒃ, ᐃᑲᔪᖅᑎᖃᖅᖢᓂ ᓄᓇᕗᒻᒥ ᓂᕈᐊᖅᑐᓕᕆᔨᒥᒃ ᐊᒻᒪ 

ᐸᓖᓯᒃᑯᓐᓂᒃ, ᑕᒪᒃᑯᐊ ᐱᔭᕇᖅᓯᒪᓐᖏᑦᑑᒃ ᐱᔭᕇᖅᑕᐅᓚᐅᖅᑐᑦ ᐊᑐᕐᓂᐊᕐᓂᕐᒧᑦ ᐊᖏᕈᑎᓂᒃ 

ᐊᑎᓕᐅᕈᑕᐅᖕᒪᑕ. 

 

ᑕᖅᑲᒃᑯᓄᖓ ᐊᓯᖏᑦ ᐊᐱᖅᑯᑕᐅᖃᑦᑕᖅᑐᑦ 

 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᓚᐅᖅᑐᒥ, ᑕᖅᑲᒃᑯᓇᓐᖓᑦ ᐊᐱᖅᓱᖅᑕᐅᖃᑦᑕᖅᓯᒪᔪᖓ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊᑕ ᒥᒃᓵᓅᖓᔪᓂᒃ ᐊᒻᒪ ᖃᓄᐃᑦᑐᓂᒃ ᐱᔭᒃᓴᖅᑖᖅᓯᒪᖕᒪᖔᑦ 

ᑎᑎᕋᕐᕕᕗᑦ ᐊᒻᒪ ᒐᕙᒪᒃᑯᑦ ᐱᓕᕆᕝᕕᖏᓐᓂᑦ.  ᑲᓐᖑᓇᖅᑑᑎᑕᐅᔭᕆᐊᖃᕐᓂᖅ ᑕᒪᓐᓇ ᐃᓱᒪᒌᓐᓇᖅᖢᒍ, 

ᑐᓴᕆᐊᖃᖅᑕᖏᓐᓂᒃ ᐊᑐᐃᓐᓇᕈᐃᖃᑦᑕᖅᓯᒪᔪᖓ ᐊᒻᒪ ᐃᑲᔪᖃᑦᑕᖅᓯᒪᓪᓗᖓ ᑕᐃᒪᐃᑦᑐᓐᓇᖅᑐᑦ ᑭᓯᐊᓂ 

ᐊᑐᖅᖢᒋᑦ. 

 

 

 



 
 

 

 

 

ᐃᓱᓕᔾᔪᑏᑦ 

 

ᐊᒃᓱᐊᓗᒃ ᐅᐱᑦᑐᖓ ᐃᖅᑲᓇᐃᔭᖃᑎᖃᕈᓐᓇᖅᓯᒪᒐᒪ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᓂᒃ 

ᓂᕈᐊᖅᑕᐅᓯᒪᔪᓂᒃ, ᐊᖓᔪᖅᑲᐅᑎᖏᓐᓂᒃ, ᒥᓂᔅᑕᐃᑦ ᑐᖏᓕᖏᓐᓂᒃ ᐊᒻᒪ ᒪᓕᒐᓕᐅᕐᕕᖕᒧᑦ 

ᐃᒻᒥᒃᑰᖅᑐᑦ ᑲᒪᔨᓂᒃ.  ᐊᒃᓱᐊᓗᒃ ᐅᐱᒋᔭᒃᑲ ᑕᐃᒃᑯᐊ ᐃᖅᑲᓇᐃᔭᖅᑏᑦ ᐱᔪᒪᓂᖃᑦᑎᐊᕐᒪᑕ ᐊᒻᒪ 

ᖁᕝᕙᓯᖕᓂᖅᐹᓂᒃ ᐊᑐᖃᑦᑕᕐᒪᑕ, ᑕᐃᒪᓐᓇ ᓂᕆᐅᒡᕕᐅᒐᒥᒃ ᓄᓇᕗᒻᒥᐅᓄᑦ. 

 

ᖁᔭᓕᓪᓚᕆᒍᒪᔭᕋ ᐃᖅᑲᖅᑐᐃᔨ ᑕᑦ ᕆᓴᐅ, ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓚᐅᖅᑐᖅ, 

ᐊᓯᔾᔨᖅᐸᓪᓕᐊᓕᖅᑎᓪᓗᒍ ᑖᓐᓇ ᑎᑎᕋᕐᕕᒃ ᐊᒻᒪ ᐅᕙᓐᓂᒃ ᐃᑲᔪᕈᓐᓇᓚᐅᕐᒪᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᓂᓐᓄᑦ ᐱᔭᒃᓴᖅᑖᕆᓯᒪᔭᒃᑯᑦ ᐃᑲᔪᕈᓐᓇᓚᐅᕐᒪᑦ. 

 

 

 

 
 

ᑎᑎᕋᖅᑐᖅ 

 

 

ᑳᑐᕆᓐ ᐲᑐᓴᓐ, Q.C. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ 

 


